



Adeegga Dhexdhexaadinta iyo Heshiisiinta ee Norway
Maxaa ka dhacaya kulanka adeegga dhexdhexaadinta iyo heshiisiinta?

Adeegyada dhexdhexaadinta iyo heshiisiintu waxay wax ka qabtaan dacwadaha dembiyeed iyo kuwa shacabkaba. 

Dacwadaha dembiyeed: Gef qofka lagu ciqaabi karo oo booliiska laga soo wargeliyey, kaasoo uu eedaysanuhu qirtay in uu geystay oo xeer-ilaaliyeyaashu ay u arkeen in dacwaddu ay ku habboon tahay adeegga dhexdhexaadinta iyo heshiisiinta.
Dacwadaha shacabku waxay noqon karaan khilaafyo dadka dhexmara ama waxay noqon karaan gef qofka lagu ciqaabi karo oo aanan booliiska laga soo wargelin ama kaasoo ay masuuliyiintu sheegeen in uusan ahayn dacwad dembiyeed sababo kaladuwan awgood.
Kulanka ka hor
Dhexdhexaadiyuhu waxuu la xiriiraa dadka dacwadda ku lug leh si uu ugala heshiiyo waqti la qaban karo kulanka dhexdhexaadinta. Dhexdhexaadiyuhu waxuu weliba ku baaqi doonaa wadahadal kulanka ka horreeya waxuuna caddayn doonaa baahida ay dadka dacwadda ku lug leh u qabaan in ay soo raacaan dad iyaga taageera.

Haddii dadka dacwadda ku lug leh ay 18 jir ka yar yihiin, waalidka ama waliga sharciyeed ayaa xaq u leh in ay goobjoog ahaadaan waxayna saxiixi doonaan wixii heshiis ah ee la isku raaco.

Kulanka ka dhaca adeegga dhexdhexaadinta iyo heshiisiintu waa mid ikhiyaar loo leeyahay oo dadka dacwadda ku lug leh waxay kulanka ka bixi karaan waqti kastoo ay rabaan.

Haddii ay go’aansadaan in ay heshiis galaan marka kulanka la qabto, waxaa taas ka mid noqon kara magdhaw lagu samayn karo nooca lacag, shaqo ama waxay ku heshiin karaan hab kale. Dadka dacwadda ku lug leh waa in ay hore uga fiirsadaan qodobbada ay rabaan in ay ku daraan wixii heshiis ah ee aakhirka la isku raaci doono.
Kulanka gudihiisa
Hawlaha dhexdhexaadiyaha
Hawsha dhexdhexaadiyuhu waxay tahay in uu dadka dacwadda ku lug leh ka caawiyo in ay wada hadlaan. Dhexdhexaadiyeyaashu waxay ku deeqi doonaan warbixin ku saabsan adeegyada dhexdhexaadinta iyo heshiisiinta, kulanka iyo kaalinta ka qaybqaateyaasha. Dhexdhexaadiyuhu eexasho ma leh waxaana waajib ku ah in uu sirta ilaaliyo. Marka kulanka la qabto, dhammaan dadka dacwadda ku lug leh waxay fursad u heli doonaan in ay ka hadlaan dhacdooyinka soo maray, ficilcelintooda iyo dareennada ay ka qabaan waxa dhacay.

Dadka dacwadda ku lug leh ayaa ka masuul ah – mana aha dhexdhexaadiyaha – waxa ku jira wixii heshiis ah ee la isku raaco. Dhammaan dadka dacwadda ku lug leh waxay talooyin ka bixin karaan waxa heshiiska lagu darayo.
Dacwadaha dembiyeed 
Heshiiska waa la qori doonaa waxaana saxiixi doona dadka dacwadda ku lug leh iyo waliga sharciyeed haddii dadka dacwadda ku lug leh midkood uu 18 jir ka yar yahay.

Si heshiisku uu u noqdo mid la adeegsan karo, waa in uu weliba oggolaado dhexdhexaadiyuhu.
Dhexdhexaadiyuhu waxuu xaq u leeyahay oo waajib ku ah in uu diido in uu oggolaado heshiiska si aan macquul ahayn ugu faa’iidaynaya mid ka mid ah dadka dacwadda ku lug leh – ama sababo kaloo muhiim ah aanan ku fiicnayn.
Haddii heshiiska ay maslaxo ka mid tahay, waxaa jirta muddo tirtirid oo toddobaad ah taasoo aad ku beddeli karto go’aankaaga ka dib marka heshiiska la isku raaco.
Dacwadaha shacabka 

Looma baahna in heshiiska la qoro, laakiin waxaa fiican in la sameeyo heshiis qoran si loo muujiyo waxa ay ku heshiiyeen dadka dacwadda ku lug leh. Waxaa weliba shardi ah in diiwaangelin qoraal ah laga sameeyo si adeegga dhexdhexaadinta iyo heshiisiintu uu dacwadda ula socon karo.

Haddii ay rabaan, dadka dacwadda ku lug leh waxay ku heshiin karaan muddo tirtirid, si ay iyaga ugu suurogasho in ay heshiiska ka noqdaan taariikh gaar ah horteed.
Kulanka ka dib
Dacwadaha dembiyeed 

Maamuleyaasha adeegga dhexdhexaadinta iyo heshiisiinta ayaa heshiiska nuqul uga diri doona masuuliyiinta ciqaabmarinta.

Haddii heshiiska ay ku jirto taariikh kama dambays ah, dacwooduhu waa in uu adeegga dhexdhexaadinta iyo heshiisiinta u soo sheego haddii la xafiday ama la jebiyey.

Masuuliyiinta ciqaabmarinta ayaa natiijada la ogaysiin doonaa.

Haddii heshiiska la jebiyey, booliiska ayaa dacwadda dib uga shaqayn kara waxayna ku fikiri karaan in ay qaadaan tallaabo kaloo nooc xarig ah.

Haddii heshiiska lagu dhaqmo, dacwaddu way dhammaatay.

Dacwadaha dembiyeed ee lagu xalliyo adeegga dhexdhexaadinta iyo heshiisiinta laguma dhex qoro dukumeentiyada ka mid ah diiwaannada booliiska, laakiin waxaa muddo labo sano ah lagu dari doonaa shahaadada habdhaqanka wanaagsan ee booliiska. Qoraalka diiwaanka ku jira waxaa la tirtiri doonaa laba sano ka dib haddii aanan la geysan gefaf kaloo qofka lagu ciqaabi karo.
Dacwadaha shacabka 

Haddii heshiiska ay ku jirto taariikh kama dambays ah, dacwooduhu waa in uu Adeegga dhexdhexaadinta iyo heshiisiinta u soo sheego haddii taariikhda kama dambays ah la xafiday iyo haddii kale.
Haddii dacwadda laga soo diray booliiska oo laga dhigay dacwad shacab, waa in ay nuqul ka helaan dacwadda iyo fikradcelin ku saabsan haddii lagu dhaqmay iyo haddii kale.
Haddii heshiiska la addeeco dacwadda waa la xirayaa.
Haddii heshiiska la addeeci waayo, adeegga dhexdhexaadinta iyo heshiisiinta ayaa dadka dacwadda ku lug leh weydiin doona haddii ay rabaan hawl cusub oo dhexdhexaadin ah.
Haddii shaqada uu adeegga dhexdhexaadinta iyo heshiisiintu ka qabtay dacwadda ay xal keeni weydo, dacwooduhu waxuu u gudbi karaa guddiga heshiisiinta (forliksrådet) ama waxuu dacwadda ka wargelin karaa booliiska haddii aanan la dhaafin taariikhda kama dambays ah ee tallaabadaas u taalla.

Haddii heshiiska la addeeco, dacwadda waa la xirayaa.

